Comparecencia do Sr. conselleiro de Innovación e Industria, por iniciativa propia, para informar das liñas xerais da política que vai seguir a súa consellaría 
Comparecencia do Sr. conselleiro de Innovación e Industria, por iniciativa do G. P. Popular de Galicia, para informar das liñas de actuación da súa consellaría
Ten a palabra o señor Fernández Leiceaga, en representación do Grupo Parlamentario dos Socialistas.
O señor FERNÁNDEZ LEICEAGA: Bos días a todos. Señora presidenta, señores deputados e señoras deputadas, señores conselleiros e señoras conselleiras, a verdade é que este é un tema no que é difícil, en dez minutos, poder atender todos os aspectos que foron introducidos tanto polo conselleiro, como pola intervención anterior. É unha consellería que, en conxunto, atende o 40% do emprego e do PIB de Galicia, aproximadamente, entre o sector industrial, comercial, turístico, innovación, etc. Son sectores de gran relevancia estratéxica, como o da enerxía, ou actividades que son clave para o noso futuro, como a innovación, ou outras que garanten o noso equilibrio social e territorial, como o comercio ou a hostalería –como se dicía antes–. 
A verdade é que ten por diante unha tarefa difícil, señor conselleiro, porque entrar, desde a nosa posición actual, na senda dun desenvolvemento económico permanente e sostible, no medio prazo, non é nada doado. Por ser sintético, temos un déficit histórico de industrialización, temos unha incorporación recente e desequilibrada como destino turístico, unha situación de debilidade no noso comercio tradicional e unha reducida presenza da investigación e innovación, sobre todo na industrial. Ten por diante un traballo que precisa claridade nos obxectivos, ambición, sen dúbida, e perseveranza, para obter bos resultados. 
Por empezar pola industria, existe un problema industrial histórico, que ten unha tradución evidente en termos de emprego, de renda, de benestar. E, sen dúbida, tanto a mundialización da economía –globalización–, a liberalización do comercio e dos investimentos directos, a redución dos custos do transporte no plano internacional, como os cambios que se están producindo no noso modelo organizativo industrial, no modelo organizativo que está vixente no mundo, introducen algún elemento maior de preocupación á hora de afrontar a situación do noso sector industrial. No novo modelo, a innovación é un aspecto clave –iso foi levado ben no seu discurso–, pero, sen dúbida, velaí un dos grandes elementos que marcan a diferenza entre un sector industrial que ten futuro, que ten o futuro asegurado, que ten unha senda por diante de crecemento e de progreso e outro que vai ter máis dificultades. 
A verdade é que, se botamos unha ollada rápida ao noso sector industrial, detectamos debilidades competitivas en moitas das nosas empresas, cun nivel de produtividade baixo, cunha cualificación do persoal empregado no sector industrial reducida, cun nivel de I+D+i que non resiste ningunha comparación co noso contorno. Temos unha debilidade no noso tecido empresarial, moi manifesta en distintos sectores, que xera dificultades á hora de afrontar procesos de reestruturación, como os que se dan no sector enerxético e noutros, e que, en todo caso, constitúe un elemento negativo para poder xerar competitividade dinámica. Temos un nesgo pouco prometedor da nosa orientación produtiva. É certo que transformamos produtos primarios da pesca, da gandería, da agricultura, do sector forestal, da minería, pero non completamos os ciclos –como é ben coñecido–. É certo que temos unha presenza forte en sectores de tecnoloxía media, pero son sectores maduros, que teñen unha competencia exacerbada dos países do leste ou de países de recente industrialización do Terceiro Mundo e, polo tanto, con algunha debilidade e carencia cara ao futuro. Temos unha incapacidade de atracción de investimento externo moi preocupante; estamos situados no 1,5% da captación de investimento directo externo do conxunto de España, que son cifras que se apartan, decisivamente, da nosa capacidade en termos de produción ou de territorio. 
Polo tanto, ten por diante unha tarefa moi relevante para resolver o que podemos chamar o noso problema industrial, que se traduce –insisto– en termos de benestar, de renda ou de emprego, e, sen dúbida, traduce as debilidades manifestas do modelo económico que estivo vixente nos últimos vinte e cinco anos. 
Certo que non todo son inconvenientes. Podemos destacar a formación da nosa xuventude, por exemplo, como un factor positivo; podemos destacar o potencial investigador das nosas universidades; o dinamismo empresarial en sectores prometedores –na moda e confección, no audiovisual, incluso na produción de compoñentes para a enerxía eólica–; a aparición de realidades empresariais sólidas, en moitas ocasións á marxe de calquera intervención política. Por citar, fóra do sector industrial, na gran distribución, por exemplo, temos unha posición relativamente sólida que convén aproveitar. 
Señor conselleiro, ten que estar á altura dos desafíos, pero coa modestia de quen se sabe un actor máis, relevante, nun xogo complexo. Eu creo que ten que facer un grande esforzo de coordinación das súas propostas coas do conxunto do Goberno. Isto é así en todo o Goberno, pero, no seu caso, ten unha importancia maior, por canto moitos dos aspectos que lle afectan á competitividade da nosa empresa, á política industrial, son asuntos transversais ao Goberno, que lles afectan a outras consellerías. A xestión de infraestruturas, a completitude das grandes infraestruturas, a formación, incluso a investigación no mundo universitario, a dotación de solo industrial, son todos eles elementos que necesitan dun impulso, que beneficiará ao conxunto dos nosos sectores produtivos, pero que está noutras consellerías do seu Goberno. 
Ten que facer un esforzo de concertación coa sociedade, para chegar a definir as grandes liñas da política industrial. E, en terceiro lugar, ten que facer un esforzo por establecer criterios claros, obxectivos, transparentes, nas relacións entre as distintas empresas e as accións do Goberno. Neste sentido, eu vexo como un elemento positivo a necesidade de clarificar e reducir o número de organismos e entes dependentes da Consellería de Industria, para levalos todos a unha única axencia que coordine o esforzo de todos eles. Vexo con máis preocupación a vontade de crear novos organismos públicos, que van contribuír a nutrir unha administración paralela –dicíase antes– bastante intensa, como é o citado no caso do sector turístico. 
No ámbito específico das súas competencias, eu vexo moi positivamente esa aposta por unha política industrial máis decidida, que afronte os proxectos estratéxicos para o noso país e proxectos de certo risco –que nos poden posicionar en sectores de futuro–, que busque a internacionalización, tamén, da pequena e mediana empresa, que desenvolva a innovación empresarial, que teña unha consideración específica na pequena e mediana empresa dos emprendedores e que aposte, sen dúbida, polo desenvolvemento sostible.
Entrando na enerxía –moi brevemente e deixando para unha ulterior intervención outros aspectos, que non vou poder atender por falta de tempo–, a verdade é que foi suscitado aquí un tema de grande importancia estratéxica; estratéxica para os cidadáns de Galicia, pero tamén para o desenvolvemento industrial, porque a oferta de enerxía en boas condicións e a baixo custo é un elemento decisivo para algunhas implantacións industriais que tivemos no pasado e pode seguir séndoo. O papel de Galicia no mercado ibérico, sobre todo na enerxía eléctrica, de diversos compoñentes, é un papel decisivo, máis aínda agora que este mercado está en vías de liberalización e de construción. E os grandes cambios que se están producindo no sector, en boa medida determinados pola evolución dos prezos dunha fonte de enerxía básica, como é o petróleo, e as expectativas de crecemento da demanda de enerxía no futuro, van necesitar unha atención preferente. 
Eu creo que ninguén dubida de que, por parte do noso grupo, imos darlle un apoio decidido a Reganosa, á supervivencia de Reganosa, por moitos motivos: porque debe de ser o soporte da produción de enerxía de ciclo combinado en, polo menos, dúas das implantacións de produción enerxética actual; porque é clave para o mantemento do diferencial galego na produción de enerxía eléctrica; porque facilita o cumprimento do Protocolo de Kyoto –e, polo tanto, sitúanos en mellores condicións medioambientais–; e porque equilibra a produción enerxética entre diversas fontes. Por outro lado, pode ser, tamén, un elemento para reducir a dependencia enerxética dun único provedor, ao estar situado na fachada atlántica e permitir unha boa conexión por mar con países produtores de gas. 
Pero, sen dúbida, esta atención continuada aos movementos de reestruturación empresarial, para garantir o mantemento das nosas vantaxes competitivas, ten que ser feito con prudencia. A precipitación non é boa conselleira. Eu creo que todos estamos polo mesmo: por conseguir estabilidade e estruturas empresariais sólidas, eficientes, rendibles, con bases accionariais comprometidas a longo prazo co noso sector. Nese camiño, señor conselleiro, terá tamén todo o noso apoio.
Moitas grazas
